
Hin roðin, sum skínur
á sumri í líð,
hin ódnin, sum týnir
mangt lív vetrartíð,
og myrkrið, sum fjalir
mær bjartasta mál,
og ljósið, sum spælir
mær sigur í sál:
alt streingir, ið tóna,
sum vága og vóna,
at eg verji Føroyar, mítt land.

Formansfrágreiðing

2011-2012

Til aðalfund Ítróttasamband Føroya 11. mai 2012

Tú alfagra land mítt,
mín dýrasta ogn!
á vetri so randhvítt,
á sumri við logn,
tú tekur meg at tær
so tætt í tín favn.
Tit oyggjar so mætar,
Gud signi tað navn,
sum menn tykkum góvu,
tá teir tykkum sóu.
Ja, Gud signi Føroyar, mítt land!

Eg nígi tí niður
í bøn til tín, Gud:
Hin heilagi friður
mær falli í lut!
Lat sál mína tváa
sær í tíni dýrd!
So torir hon vága
– av Gudi væl skírd –
at bera tað merki,
sum eyðkennir verkið,
ið varðveitir Føroyar, mítt land!

Inngangur
Góðu feløg og góðu sersambond

Vit líta við takksemi aftur á enn eitt hendingaríkt 
ítróttaár. Og vit líta við spenningi fram til avbjóðingarnar 
í hesum árinum. Tað er gleðiligt, at ítróttarrørslan, 
hóast trong fíggjarlig kor kring heimin, er sterkari 
enn nakrantíð. Sjálvbodna rørslan fylkist kring hetta 
arbeiðið, sum er Føroya fólki, børnum, ungum og eldri, 
til so ómetaligt gagn.

 

Samstarv við tað almenna
Ítróttasamband Føroya hevur støðugt samskifti við 
almennu myndugleikarnar. Endamálið er samstarv um 
at lívga føroyskan ítrótt. Stundum hevur hetta samstarv 
við sær almannagagnligar verkætlanir sum rørsluár og 
kostár, og annars verður samstarvað um karmarnar 
kring ítrótt.

Seinasta árið er serlig orka løgd í at vísa almennu 
Føroyum, at tær mugu spæla ein týðandi leiklut, 
um oyggjaleikir skulu fyriskipast í Føroyum aftur. 
Samstundis er dentur lagdur á, at føroyska luttøkan 
á leikunum á Bermuda í 2013 eisini er tengd at 
fíggjarligum stuðli, sum kann gera tað gjørligt at 
ferðast langa teinin um Atlantshavið.

Uppgávan er áhaldandi at vísa á týdningin, sum 
ítróttur hevur fyri føroyska samfelagið, við heilsu-

fremjan, skapan av frítíðartilboðum, virksemi, sum 
stimbrar heimliga búskapin, millumtjóða samstarvi og 
profilering av Føroyum uttanlands. 

Í hesum sambandi heitir Ítróttasamband Føroya 
á landsins myndugleikar at virka fyri, at ítróttur og 
rørsla fáa størri rúmd á tímatalvuni hjá skúlunum 

kring landið. Hetta kann gerast við at økja um talið av 
tímum til ítrótt. Men vit vilja samstundis eggja til eitt økt 
samstarv millum skúlan og lokalu ítróttarfeløgini, sum 
kunnu hjálpa við royndum og vælútbúnum venjarum. 
Nógv skúlabørn eru virkin í ítrótti aftan á skúlatíð, men 
kundi hetta talið verið enn hægri, til gagns fyri okkum 
øll.

Fíggjarviðurskifti
NORÐURLENDSKI ÍTRÓTTARSTUÐULIN
Nógv ár hevði Norðurlendska Ráðharraráðið eina ser-
staka játtan til norðurlendskt samstarv innan ítrótt.

Føroyskur ítróttur fekk stóran ágóða av hesi játtan, 
sum vit fingu lut í á hvørjum ári.  Játtanin gjørdi 
tað møgu ligt hjá serliga yngri ítróttafólkum, frá 
ymsum ítróttagreinum,  at taka lut í norðurlendskum 
kappingum.

Játtanin var lækkandi, og seinastu árini gjørdu 
norðurlendsku ítrottasambondini av, at játtanin skuldi 
fara til londini í útnorðri at luta sínámillum eftir nærri 
avtalaðum býtislykli. Føroyar fingu 28 % av játtanini. 
Játtanin seinastu árini var um eina millión krónur, og 
fingu vit sostatt umleið 280.0000 krónur til at luta út 
til ung at kappast í norðanlondum.

Hendan játtan varð tikin av 1. januar 2009, og hevur 
ítrótturin onga játtan havt frá Norðurlandaráðnum 
síðani. Ítróttasamband Føroya heitir áhaldandi á Føroya 
Landsstýri at arbeiða fyri, at føroyskur ítróttur og 
ítróttur sum heild aftur fær lut í norðurlendskum stuðli.

 
TÝÐANDI, AT SAMFELAGIÐ STENDUR 
SAMAN UM ÍTRÓTTIN Í BÚSKAPARLIGA 
TRUPLUM TÍÐUM
Trongu fíggjarligu korini seinastu árini hava eisini sett 
síni spor í ítróttarheiminum. Tað er ein sannroynd, at 
tað er blivið nógv truplari hjá ítróttinum at útvega 
sær stuðlar. Ítróttasamband Føroya heitir tí inniliga á 
landsmyndugleikar og kommunalar myndugleikar at 
stuðla ítróttinum væl. Hvør króna, sum verður latin 
ítróttinum, setur ferð á sjálvbodna arbeiðið, har viljin 
er stórur, hendurnar nógvar, men fíggjarliga orkan lítil.

KAPPINGAR Í FØROYUM ELLA 
UTTANLANDS
Útrokningar, sum ÍSF hevur gjørt við støði í tveimum 
altjóða kappingum, sum Flogbóltssamband Føroya skip-
aði fyri í fjør, vísa greitt, at tað loysir seg fyri føroyska 

samfelagið at stuðla føroyskum ítrótti at fyriskipa 
altjóða ítróttartiltøkum í Føroyum.

Tá kappingin verður fyriskipað í Føroyum, fær 
føroyska samfelagið ágóðan av, at hesar tænastur skulu 
keypast: hotell, flogferðaseðlar til Føroya, prent lutir, 
heiðurs merki, flutningur innanlands, leiga av ítróttar-
hallum og førleikamenning av føroyskum fyri skiparum.

Tá tað hinvegin verður farið av landinum til kapp-
ingar, er tað bert gjaldið fyri flogferðirnar hjá føroyska 
landsliðinum, sum liggur eftir í Føroyum.

Útrokningar vísa, at fyriskipan av kappingum í Før-
oyum kastar um 4 ferðir so nógv av sær til føroyska 
sam felagið, sum tá føroysk landslið fara uttanlands til 
somu kapping. 

 
ÚRVALSPENGARNIR
Føroya Løgting hevur seinastu árini latið eina serliga 
játtan til úrvalsarbeiðið hjá Ítróttasambandi Føroya. 
Størsti parturin av stuðlinum er farin til royndirnar 
hjá svimjaranum Pál Joensen at gerast partur av heims-
elituni – og hevur stuðulin hjálpt væl í hesi væleydnaðu 
royndini. Ein partur av peninginum er eisini nýttur til 
førleikamenning av úrvalsítróttafólkum innan aðr ar 
ítróttagreinir. Av tí at 2012 er olympiskt ár, er pening-
urin hetta seinasta árið nýttur til fyrireikingar hjá 
Pál Joensen og íðkarum hjá Ítróttasambandinum fyri 
Brekað fram til London 2012.

Ítróttasamband Føroya er sera takksamt fyri stuðulin 
til úrvalsítrótt. Royndirnar higartil hava víst, at slíkur 
málrættaður stuðul kann geva frálík úrslit, tá hann 
verður nýttur rætt. Vit heita tí á landsins myndugleikar 
um at halda fram við stuðlinum til úrvalsítrótt. Vónandi 
kann játtanin hækka, so hon kann koma enn fleiri til 
góðar.

ÍSF
VITJANIR Í ØKJUNUM – EVNISKVØLD
Starvsnevnd og umsiting hjá ÍSF hava seinasta árið 
ferðast kring landið fyri at hitta feløgini og fyri at 
kunna um ymiskar skipanr hjá ÍSF og framleggja tøkt 
tilfar. Evniskvøld hava verið í Klaksvík, Vágunum, 
Eysturoy og Norðstreymoy.

Tað er týðandi partur av arbeiðinum hjá ÍSF sum 
limafelagsskapi at hitta feløgini, soleiðis at tænasturnar 
hjá ÍSF støðugt kunnu tillagast ynskjunum frá feløg-
unum.

Sølvi Reinert Hansen
0

NÝGGJA SKRÁSETINGARSKIPANIN 
ASKUR.FO
Seinasta árið hevur verið arbeitt við eini elektroniskari 
skrásetingarskipan, soleiðis at tað verður lættari hjá 
feløgum, sersambondum og ÍSF at halda skil á sínum 
limaupplýsingum. Skipanin er í gerð, og fer hon m.a. 
at lætta nógv um arbeiðið at fáa hagtøl til vega, sum 
kunnu hjálpa feløgum, sersambondum og ÍSF at leggja 
sítt arbeiði til rættis.

Arbeiðið at leggja inn í skipaninina gongur væl, og 
eru fleiri feløg longu tøk í skipanini. Tað hevur stóran 
týdning fyri nyttuvirðið hjá skipanini, at feløg taka væl 
undir við skipanini og leggja sínar upplýsingar inn.

SKEIÐSVIRKSEMI
Seinasta ár skipaði ÍSF fyri trimum skeiðum i almennu 
skeiðsrøðini – trimum um „Ítrótt fyri børn og ung“ og 
tveimum um „Ítrótt, venjing og skaðar“.

Tvey skeið hava eisini verið hildin fyri nevndarlimum 
í ítróttarfeløgum. Nomið varð við evnini: bygnaðarlæra, 
nevndararbeiði og avbjóðingar hjá feløgum.

Íalt 105 fólk, 55 kvinnur og 60 menn umboðandi 
badminton, fimleik, flogbólt, fótbólt,  frælsan ítrótt, 
golf, hondbólt, ítrótt fyri brekað, róður og súkkling 
lut tóku á skeiðunum.

Skeiðini hjá ÍSF styrkja um grundleggjandi førleikar 
hjá venjarum, leiðarum og nevndarlimum  í feløgunum 
kring landið.

 

LEIÐREGLUR FYRI BARNA- OG 
UNGDÓMSÍTRÓTT Í FØROYUM
Ítróttasamband Føroya er limur í ENGSO (European 
Non Governmental Sports Organization). ENGSO er 
ein evropeiskur felagsskapur fyri ítróttasambond og 
Olympiskar nevndir í ymsu londunum.

Í 1998 gav ENGSO út leiðreglur fyri barna- og 
ungdómsítrótt í Europa. Starvsnevndin  og ráðgevar 
hjá ÍSF hava í nøkur ár arbeitt við at tillaga hesar 
leiðreglur til føroysk viðurskifti. Ein bólkur av ungum 
ítróttafólkum hevur verið við í viðgerðini av hesum 
leiðreglum. Leiðreglurnar hava verið viðgjørdar í stjórn 
ÍSF’s, og vórðu hesar endaliga staðfestar á stjórnarfundi 
í februar 2012.

ÍTRÓTTARSAVNIÐ
í 2014 verður Ítróttasamband Føroya 75 ár. Nevndin 
fyri Føroya Ítróttasavn arbeiðir við eini bókaútgávu, 
sum kann lýsa gongdina innan føroyskan ítrótt og 
søguna hjá ÍSF seinastu 25 árini, síðani seinasta bókin 
kom út í 1989.

Samstundis verður arbeitt við at gera eitt digitalt 
savn við myndum frá føroysku ítróttarsøguni. Myndinar 
kunnu lýsa hendingar í ítróttasøguni eins væl, og 
tær kunnu avmynda lutir frá føroyskum ítrótti síðani 
byrjan, sum eru at finna kring landið.

Nevndin fyri Ítróttasavnið fer helst í næstum at 
seta seg í samband við sersambondini og feløgini fyri 
at útvega sær brot úr søgu teirra, sum so kann leggjast 
í ein felags upplýsingargrunn.

ÍTRÓTTADÓMSTÓLURIN
Ítróttadómstólurin heldur á fram við sínum virksemi. 
Ymiskt er, hvussu nógv er at gera hjá dómstólinum, 
men bera málini, sum verða løgd fyri dómstólin, boð 
um, at feløg og sersambond síggja dómstólin sum ein 
evsta kærumyndugleika, sum er har, tá á stendur – tá 
eitt mál hevur fingið fulla viðgerð í kappingar- og 
dóms nevndunum í  sersambondunum.

DOPINGEFTIRLITSNEVNDIN
Føroyska dopingeftirlitið hevur nógv ár á baki, og ger 
støðugt royndir av føroyskum ítróttafólkum. Seinasta ár 
vórðu tiknar tilsamans 12 dopingroyndir, 6 av fótbólti 
hjá monnum og 6 av hondbólti hjá kvinnum. Helvtin 
av royndunum vóru tiknar undir venjing, meðan hin 
helvtin varð tikin eftir dyst. Allar royndirnar vóru 
negativar, t.v.s. at ongin farvegur av ólógligum evnum 
varð funnin.

Tiknar eru nú yvir 200 royndir, síðani ÍSF í 2003 
gjørdi avtalu við Anti Doping Danmark, og ongin er 
enn tikin í Føroyum fyri doping. Ætlanin er at halda 
fram við samstarvinum, og framhaldandi verða eisini 
ófráboðaðar royndir tiknar. Hvussu nógvar tær verða, 
ynskja vit ikki at upplýsa, tí tær eru allar ófráboðaðar, og 
tí verður talið og títtleikin ymiskur gjøgnum tíðirnar.

Av tí at talan er um eina skipan innan ítróttin, 

har revsimøguleikar fyri brot á dopingreglugerðina 
bert fevna um útihýsing frá skipaðum ítrótti, hevur 
dopingeftirlitið bert gjørt royndir av ítróttafólkum, 
sum virka undir feløgum, sum eru skipað undir Ítrótta-
sambandi Føroya. T.v.s. at royndir ikki eru gjørdar eitt 
nú í fitness miðstøðum, har nógv fólk venja dagliga.

Hetta seinasta árið hava vit fingið tað fyrsta lima-
felagið innan ÍSF, sum beinleiðis fæst við fitness –
Trúðhamar í Klaksvík. Av tí at felagið er limur í ÍSF, 
koma limirnir í felagnum undir dopingeftirlitið hjá 
Ítróttasambandi Føroya, og hetta fegnast vit um. Tað 
kundi verið ynskiligt, at fitness miðstøðir gjørdu avtalur 
við Ítróttasamband Føroya, so dopingroyndir eisini 
kundu verði tiknar har.

BROYTING Í STARVSNEVNDINI
Katrin Joensen segði seg úr starvsnevndini í mars 
mánað í ár eftir sløk 5 ár í starvsnevndini hjá ÍSF.  Hon 
takkaði fyri áhugavert samstarv, og ætlar nú at nýta 
tíðina til onnur áhugamál. Vit fara at takka Katrin 
Joensen fyri hennara innsats hesi árini. Hon hevur 
sett sítt týðiliga fingramerki á arbeiðið, og er føroyska 
ítróttarrørslan henni takksom fyri tað.

Varalimurin, Anna Rein, tók sæti í starvnevndini 
og stendur í dag formliga fyri vali fyri eitt ár, inn-

til skrivarin í starvnevndini stendur fyri vali á aðal-
fundinum komandi ár.

Feløg
NÝGGJ FELØG
Vit fegnast um, at føroyska ítróttarørslan alsamt 
veksur og mennist. Seinasta árið hava vit fingið seks 
nýggj limafeløg: Skálafjarðar Judofelag, Suðuroyar 
Kappróðrarfelag, Havnar Billiardfelag, hondbóltsfelagið 
Ítróttarfelagið Argir, stytt ÍA, MTB, sum fæst við 
mountain bike súkkling, og Trúðhamar, sum virkar 
innan Fitness.

 

London 2012
OLYMPISKIR LEIKIR
2012 er Olympiskt ár, og verða leikirnir hesaferð hildnir 
í London. Føroyar hava í mong ár havt umboðan í 
Paralympisku leikunum, har vit hava sjálvstøðugan 
limaskap, og soleiðis er eisini hesa ferð.

Á sjálvum olympisku leikunum hevur Katrin Olsen 
luttikið í leikunum í Beijing 2008, tó  umboðandi 
danskt felag og danska róðrarsambandið.

Í ár fer Føroyar at hava sítt fyrsta umboð, Pál 
Joensen, sum umboðar føroyska felagið SuSvim og 
Svimjisambandið. Av tí at Føroyar ikki hava sjálv-
støðugan olympiskan limaskap, fer Pál at umboða danska 
kongaríkið. Hann hevur rokkið úttøkukrøvunum innan 
400 m og 1.500 m frí og 4 x 200 m frí.

PÁL JOENSEN
Tað er at fegnast um, at miðvísa arbeiðið innan 
svimjingina her heima saman við serstøku evnunum 
og viljanum hjá Páli hava borið hann upp á hægstu 
tindar innan svimjiítróttina. Ein stórur partur av 

úrvalsstuðlinum, sum Ítróttasamband Føroya hevur 
fingið á fíggjarlógini seinastu árini, er farin til at fíggja 
virksemið hjá Pál, og sæst tað heilt greitt á avrikunum, 
at hendan íløgan í føroyskan úrvalsítrótt hevur loyst seg.

AVTALAN VIÐ IOC, DOK OG FINA
Hóast hildið verður áfram at arbeiða fyri sjálvstøðugum 
limaskapi í altjóða olympisku nevndini, fegnast Ítrótta-
samband Føroya um, at tað eydnaðist at fáa avtalu í 
lag við Altjóða Olympisku Nevndina, Altjóða Svimji-
sambandið og Donsku Olympisku Nevndina, sum 
hevði við sær, at Pál Joensen kundi umboða Danska 
Kongaríkið í Olympisku Leikunum, uttan at fáa 
karantenu frá øðrum altjóða kappingum, har Pál nú 
sum áður umboðar føroysku tjóðina.

Paralympiskir leikir
Fjórða hvørt ár er nakað heilt serligt í altjóða ítrótta-
heiminum, og í ár er eitt av hesum árunum – 2012 er 
olympiskt ár.

Sum ein av stovnandi limunum í Paralympisku 
nevndini hevur ÍSB í mong ár sent føroysk umboð á 
Paralympisku leikirnar, við góðum úrslitum – serliga

innan svimjing. Paralympisku leikirnir verða hildnir 
beint eftir Olympisku leikirnar – t.v.s. 29. august til 
9. september 2012.

Higartil hevur Ragnvald Jensen kvalifiserað seg til 
at kappast í bringusvimjing. Krista Mørkøre og Kristian 
Martin Garðalíð eru eisini í harðari venjing fyri klára 
krøvini til Paralympisku leikirnar. Krista í svimjing og 
Kristian Martin í frælsum ítrótti. Kristian Martin og 
Ragnvaldur kappast í bólkinum menningartarnað og 
Krista í bólkinum rørslutarnað

Oyggjaleikir
GONGDIN, LUTTØKUTAL V.M.
100 føroysk ítróttafólk luttóku á Oyggjaleikunum á 
Isle of Wight seinasta summar. Afturat teimum komu 
venjarar og hjálparfólk, føroyskir miðlar og almenn 
umboð.

Føroysku ítróttafólkini luttóku í ítróttagreinunum: 
badminton, bogaskjóting, borðtennis, flogbólti, frælsum 
ítrótti, golf, skjóting, súkkling og svimjing.

ÚRSLIT OG HEIÐURSMERKI Á LEIKUNUM 
Á WIGHT
Samanlagt gjørdust Føroyar nummar 4 á heiðurs-
merkjatalvuni við 20 gull-, 20 silvur- og 15 bronsu-
heiðursmerkjum. Svimjing og bogaskjóting stóðu fyri 
flestu føroysku heiðursmerkjunum.

SØLVI VALDUR Í IIGA
Í nógv ár hevði Føroyar, við John Kjær, eitt umboð 
í nevndini í Altjóða Oyggjaleikafelagsskapinum, 
International Island Games Association. Men hetta 
eru nøkur ár síðani nú.

Seinasta summar var ein nevndarsessur tøkur, og 
ynsktu norðurlendsku oyggjarnar, at Føroyar innstillaðu 
eitt umboð til valið. Ítróttasamband Føroya innstillaði 
fyrrverandi ÍSF-forsetan Sølva Reinert Hansen, og varð 
hann valdur inn í nevndina í kapping við trý onnur á 
aðalfundinum á leikunum á Isle of Wight.

KJAKIÐ UM LUTTØKURÆTT Á 
OYGGJALEIKUNUM
Síðani leikirnar á Isle of Wight seinasta summar hevur 
ein arbeiðsbólkur arbeitt við at orða eitt uppskot til 
broyting av luttøkureglunum á Oyggjaleikunum. Sølvi 
Reinert Hansen er formaður í bólkinum, sum umboð 
fyri Altjóða Oyggjaleikanevndina. Petur Elias Petersen 
umboðar føroysk áhugamál í bólkinum. Saman við 
fleiri øðrum oyggjum hava Føroyar ynskt eina broyting í 
galdandi reglum, soleiðis at fleiri ítróttafólk við tilknýti 
til oyggjarnar fáa atgongd til leikirnar.

KOMANDI LEIKIR
Bermuda 2013
Fyrireikingarnar eru væl ávegis til næstu oyggjaleikirnar, 
sum vera á Bermuda í døgunum 13. til 19. juli 2013. 
Stóra avbjóðingin í samband við hesar leikirnar hevur 
verið høga kostnaðarstøðið, sum kemst av, at ferða-
teinurin er so langur.

Fyriskipararnir arbeiða áhaldandi fyri at fáa kostn-
aðin niður, m.a. við at skipa fyri bíligum innivisti á 
skúlum. Og Ítróttasamband Føroya arbeiðir við at fáa 
flutningskostnaðin so langt niður sum til ber. Vit eru 
í samráðingum við Atlantic Airways sum hevur verið 
okkara trúfasti samstarvsfelagi og sponsor ígjøgnum øll 
árini. Tó er eyðsæð, at almennu myndugleikarnir mugu 
hjálpa til, um føroysku ítróttagreinirnar skulu hava ráð 
til at senda síni ítróttafólk vestur um hav.

Jersey 2015
Leikirnir í 2015 nærkast alsamt, og gevur tað lima-
oyggjunum eina ávísa trygd, at leikirnir verða fyriskipaðir 
á Jersey, sum hevur havt leikirnar fyrr – í 1997. Jersey 
hevur neyðugu ítróttaranleggini, gistingarhúsini og 
royndirnar, sum skulu til fyri at skipa fyri leikunum. 
Av tí at ferðateinurin til Jersey ikki er so langur, verður 

ikki roknað við, at hesir leikirnir gerast so dýrir fyri 
føroyskan ítrótt.

Gotland 2017
Á aðalfundinum á Bermuda í summar verður støða 
tikin til, um Gotland skal gerast vertur fyri leikunum 
í 2017. Eftirsum allar freistir eru farnar, og Gotland 
er einasta limaoyggin, sum hevur boðið sær til at vera 
vertur fyri leikunum, er rættiliga sannlíkt, at leikirnir 
verða á Gotlandi aftur – fyri fyrstu ferð síðani 1999.

OYL AFTUR Í FØROYUM
Føroyar hevur í fleiri ár havt eitt ynski um at fyriskipa 
oyggjaleikunum í Føroyum aftur. Hóast leikirnir eru 
vaksnir nógv hesi árini frá 1989, tá leikirnir seinast vóru 
í Føroyum, frá umleið 900 luttakarum til omanfyri 
3.000, eru Føroyar ikki langt frá at vera til reiðar at 
hýsa leikunum. Flestu ítróttaanleggini eru tøk.

Golfvøllur
Tó er m.a. ynskiligt við einum golfvølli, bæði í samband 
við oyggjaleikirnar, men líka so nógv í samband við 
før oysku ferðavinnuna. Stórur eftirspurningur er eftir 
einum golfvølli millum ferðafólk, og er hendan ítrótta-
greinin eisini alsamt meiri vælumtókt sum motiónsítrótt 
uttanlands.

Ítrótturin er til reiðar
Føroyska ítróttarrørslan er til reiðar at átaka sær ódnar-
takið, sum tað er at fyriskipa oyggjaleikunum aftur. 
Men tað er alneyðugt at Føroya Landsstýri og Før oya 
Løg ting standa saman um føroyska boðið. Vit mugu 
øll lyfta í felag, um vit skulu megna at taka ímóti 
og hýsa upp ímóti 3.000 ítróttafólkum og leiðarum í 
oyggjaleikavikuni.

Virðið á leikunum
Einir føroyskir oyggjaleikir høvdu uttan iva kastað 
nógv av sær til føroyska samfelagið. Stóri hópurin av 
luttakarum skal ferðast til Føroya, gista og eta her. 
Ymsu ítróttagreinarnar mugu førleikamenna seg, serliga 
innan fyriskipan og døming.

Men eisini reint ítróttarliga vísa royndir, at ung 
ítróttafólk flokkast til venjingar, tá tey síggja sær 
ein møguleika at umboða sítt móðurland. Føroyskur 
ítróttur kann vænta ein vøkstur í limatali, um Føroyar 
átaka sær at fyriskipa oyggjaleikunum aftur.

Oyggjaleikirnir eru eisini gylt høvi hjá lands- og 
kommunalum myndugleikum at endurnýggja verandi 
ítróttaverkløg, so tey lúka nýggjastu treytir.

Altjóða viðurskifti annars
ENGSO
Ítróttasamband Føroya luttekur á hvørjum ári í tiltøkum 
hjá evropeiska felagsskapinum fyri ítróttasambond 
ENGSO, European Non-Governmental Sports 
Organisation. Petur Ove Petersen og Jarvin Feilberg 
Hansen vóru á árligu ENGSO-ráðstevnuni í Bruxelles 
í oktober, og Annika H. Lindenskov fer á aðalfundin 
hjá felagsskapinum í Bulgaria seinni í mánaðinum.

Afturat kunning um, hvat rørir seg innan evropeiska 
ítróttaheimin, geva hesi tiltøk góða møguleikar fyri at 
skapa sær kontaktir í altjóða ítróttafelagsskapum.

Í hesum sambandi harmast Ítróttasamband Før oya 
um, at ein av nevndarlimunum í ENGSO, føroyavinurin 
Louis Kilcoyne úr Írlandi, andaðist í apríl í ár.

TAFISA
Ítróttasamband Føroya er vorðið fullur limur í 
altjóða felagsskapinum fyri ítrótt fyri øll TAFISA, 
The Association For International Sport for All. 
Felagsskapurin varpar ljós á fólksligan ítrótt og 
breiddarítrótt. Á hvørjum ári skipar felagsskapurin 
fyri tiltøkum kring heim, sum t.d. einum árligum 
gangidagi. Við limaskapinum fáa Føroyar høvi at 
luttaka í ráðstevnum og øðrum tiltøkum, eins væl 
og rættin til at fyriskipa tiltøk hjá felagsskapinum, 
samstundis sum tey verða fyriskipaði kring allan heim.

EOC
Sochi 2012
Tey seinastu árini hava Føroyar fingið eina innbjóðing 
til aðalfundin hjá Evropeisku Olympisku Nevndini, 
sum vanliga verður hildin í november á hvørjum 
ári.  Í november í fjør luttóku Petur Elias Petersen, 

forseti, og Sølvi Reinert Hansen á aðalfundinum, 
sum hesa ferð varð hildin í russika feriubýinum Sochi 
við Svartahavið. Fundurin varð hildin har, eftirsum 
Olympisku Vetrarleikirnir vera fyriskipaðir í Sochi í 
2014.

100 ára hald hjá russisku olympisku nevndini
Eftir aðalfundin hjá EOC varð farið upp til Moskva, 
har Russika Olympiska Nevndin bjóðaði til 100-ára 
hald. Løtan var søgulig og stórsligin. Vertir vóru 
Russiska Olympiska Nevndin og Vladimir Putin, 
forsætisráðharri.

ÍSÍ
Føðingardagur – heilsan
Ítróttasamband Føroya ynskir Íslendska Ítrótta sam-
bandinum hjartaliga tillukku við 100-ára føðing-
ardegnum í ár. Petur Elias Petersen umboðaðið Ítrótta-
samband Føroya á føðingardagshaldinum 28. januar 
2012.

ARCTIC WINTER GAMES
Forsetin var av Grønlendska Ítróttasambandinum, 
boðin við til Arctic Winther Games, (AWG) sum 

hesaferð vóru hildnir í Whitehorse í Kanada í døgunum 
4. - 10. mars 2012.

Hesir leikir vórðu teir 23 í røðini og verða hildnir 
í ymsu økjunum í Arktiska umráðnum annað hvørt 
ár, líka ár. 

Grønland hevur skipað fyri leikunum áður, og á 
hesum leikunum, varð avtalað undirskrivað, at teir 
skulu hýsa leikunum aftur í 2016.

Á skránni hesaferð vóru, umframt bæði uttandura 
og innandura ítróttir, eisini sonevndu Arctic games og 
Dene games, sum eru serligar arctiskar ítróttagreinar.

Umframt ítrótt var eisini mentunarinnsløg frá 
ymsku økjunum eisini. 

Á leikunum er tað ungdómur í aldrinum 12 - 17 
ár, ið kann luttaka í ítróttinum, meðan vaksin kunnu 
luttaka i arctic og dene leikunum.

Á leikunum, hitti eg formannin í altjóða nevndini 
hjá AWG, umframt fleiri nevndarlimir. Vit komu tó 
ikki beinleiðis inn á, um Føroyar eiga ella kunnu gerast 
limir í felagsskapinum. Men kontaktirnar eru skaptar 
og tey kenna okkara land og hvønn ítrótt vit íðka, sum 
kundi verið við á leikunum.

Ítróttagreinarnar, hesaferð og sum Føroyingar kundu 
tikið lut í vóru,  borðtennis, fimleikur, badminton, 
fótbóltur og flogfóltur.

Um vit skulu seta okkum í samband við AWG 
nevndina, fyri at kanna møguleikarnar fyri at luttaka, 
er sjálvandi upp til okkum, at gera av.

NATWEST ISLAND GAMES XIV – ISLE OF WIGHT 2011
HEIÐURSMERKJA VINNARAR

HEIÐURSMERKI: 55

ÍTRÓTTAGREIN GREIN LUTTAKARI Medal
Bogaskjóting Compound Head to Head Team Knockout Faroe Islands Silver
Bogaskjóting Men’s Compound Head to Head Knockout Albert Elias Dam Bronze
Bogaskjóting Men’s Recurve Head to Head Knockout Hans Petur Højgaard Silver
Bogaskjóting Recurve Head to Head Team Knockout Faroe Islands Gold
Bogaskjóting Single FITA Compound Team Faroe Islands Gold
Bogaskjóting Single FITA Men’s Compound Jógvan Niclasen Gold
Bogaskjóting Single FITA Men’s Compound Albert Elias Dam Silver
Bogaskjóting Single FITA Men’s Recurve Absalon Hansen Bronze
Bogaskjóting Single FITA Recurve Team Faroe Islands Gold
Bogaskjóting Single FITA Women’s Recurve Annika Vang Bronze
Bogaskjóting Women’s Compound Head to Head Knockout Sigrid Kristianna Vang Bronze
Frælsur Ítróttur 10,000m Women Bjørk Herup Olsen Silver
Frælsur Ítróttur 5,000m Men Marnar Djurhuus Bronze
Frælsur Ítróttur 5,000m Women Bjørk Herup Olsen Silver
Frælsur Ítróttur Half Marathon Women Bjørk Herup Olsen Bronze
Frælsur Ítróttur High Jump Men Øssur Debes Eiriksfoss Bronze
Badminton Men’s Doubles Poulsen A - Eysturoy N Gold
Badminton Mixed Doubles Poulsen G - Eysturoy N Silver
Badminton Team Event Faroe Islands Bronze
Svimjing Men’s 100m Backstroke Magnus Jákupsson Silver
Svimjing Men’s 100m Breaststroke Pál Joensen Bronze
Svimjing Men’s 100m Butterfly Magnus Jákupsson Bronze
Svimjing Men’s 100m Freestyle Pál Joensen Gold
Svimjing Men’s 100m Individual Medley Pál Joensen Silver
Svimjing Men’s 1500m Freestyle Pál Joensen Gold
Svimjing Men’s 200m Backstroke Magnus Jákupsson Silver
Svimjing Men’s 200m Breaststroke Pál Joensen Gold
Svimjing Men’s 200m Freestyle Pál Joensen Gold
Svimjing Men’s 200m Individual Medley Pál Joensen Silver
Svimjing Men’s 4 x 100m Freestyle Relay Faroe Islands Gold
Svimjing Men’s 4 x 100m Medley Relay Faroe Islands Silver
Svimjing Men’s 4 x 50m Freestyle Relay Faroe Islands Gold
Svimjing Men’s 4 x 50m Medley Relay Faroe Islands Silver
Svimjing Men’s 400m Freestyle Pál Joensen Gold
Svimjing Men’s 400m Individual Medley Pál Joensen Gold
Svimjing Men’s 50m Backstroke Magnus Jákupsson Silver
Svimjing Men’s 50m Breaststroke Pauli Øssursson Mohr Silver
Svimjing Men’s 50m Butterfly Magnus Jákupsson Gold
Svimjing Men’s 50m Freestyle Pauli Øssursson Mohr Gold
Svimjing Men’s 50m Freestyle Heðin Lisberg Olsen Bronze
Svimjing Women’s 100m Backstroke Birita Debes Gold
Svimjing Women’s 100m Backstroke Poula Øssursdóttir Mohr Silver
Svimjing Women’s 100m Individual Medley Poula Øssursdóttir Mohr Bronze
Svimjing Women’s 200m Breaststroke Turið S. Christiansen Gold
Svimjing Women’s 4 x 100m Freestyle Relay Faroe Islands Silver
Svimjing Women’s 4 x 100m Medley Relay Faroe Islands Silver
Svimjing Women’s 4 x 50m Freestyle Relay Faroe Islands Gold
Svimjing Women’s 4 x 50m Medley Relay Faroe Islands Gold
Svimjing Women’s 50m Backstroke Birita Debes Gold
Svimjing Women’s 50m Backstroke Poula Øssursdóttir Mohr Silver
Svimjing Women’s 50m Butterfly Astrið Foldarskarð Bronze
Svimjing Women’s 50m Freestyle Birita Debes Bronze
Borðtennis Women’s Doubles Nielsen H - Mikkjalsdóttir R Bronze
Flogbóltur Men’s Volleyball Faroe Islands Silver
Flogbóltur Women’s Volleyball Faroe Islands Silver

Tøkk
Ítróttasamband Føroya vil at enda nýta høvi at takka 
øllum teimum, sum eiga lívið í føroyskum ítrótti.

Ítróttafólk í øllum aldrum skapa innihaldið í ítrótt-
inum við síni spæligleði og síni virðing fyri galdandi 
spæli reglum.

Foreldur og familja stuðla ítróttafólkunum, sum 
áskoð arar, hjálparar og leiðarar.

Sjálvbodnir leiðarar og venjarar í feløgum og ser-
sambondum skipa venjing og kappingar.

Lands- og kommunalir myndugleikar veita fíggj-
arligan stuðul og gera og røkja ítróttaverkløg.

Miðlarnir varpa ljós á ítróttin – tær stóru hendingarnar 
eins væl og tær smærru kappingarnar – og skapa og 
stimbra áhuga fyri ítróttinum millum fólk.

Og fyritøkur kring landið geva við sínum samstarvs-
avtalum feløgum og sersambondum tryggar fíggjarligar 
karmar at virka undir.

Ítróttasamband Føroya takkar tykkum øllum fyri 
farnað árið, samstundis sum vit gleða okkum til gott 
samstarv í komandi tíðum.

Røða, hildin, tá Simme A. Jacobsen, 
fekk gullnál frá ÍSF handaða á 
Sandvíkum 5. Mai 2012

Skjótisamband Føroya hevur á nevndarfundi gjørt av 
at innstilla Simma A. Jacobsen til gullmerkið hjá ÍSF.

Grundgevingin fyri hesum er, at Simme við sín-
um áhaldandi stríði eigur lívið í føroysku leir dúgvu-
skjótingini.

Hóast harðan andróður frá bæði myndugleikum 
og áhugabólkum, og tá allir aðrir høvdu hug at geva 
skarvin yvir, helt Simme tørn.

Eftir sera drúgt stríð eydnaðist tað honum at fáa 
neyðugu loyvini og góðkenningarnar, soleiðis at leir-
dúgvu skjótingin kundi vinna sær viðurkenning sum 
ítróttargrein í Føroyum, og breytin í Sandvíkum kundi 
aftur nýtast til leirdúgvuskjóting.

Simme hevur við sínum áhaldni, bæði í Byrsudeildini 
og í Byrsumúla, hildið lív í skjótingini.

Tá hetta stríðið umsíðir var liðugt, var tað munandi 
lættari hjá teimum yngru at taka yvir og at byggja 
skjótingina upp til tað, sum hon er blivin í dag.

Simme hevur eisini luttikið á oyggjaleikunum, um-
framt øðrum kappingum uttanlands eisini.

Hóast sín høga aldur, er Simme enn virkin í Byrsu-
múla, bæði í kappingum og í arbeiðinum á breytini.

Í dag hevur Byrsumúli skipað fyri einari stórari 
kapping, nevnd Simme Cup, og sum eg havi skilt, 
fer Simme Cup at vera ein afturvendandi kapping á 
Sandvíkum.

Stjórnin hjá Ítróttasambandinum avgjørdi á fundi 
í mars, at heiðra Simma við gullnál ÍSF’s, sum viður-
kenning fyri stuðul og áhuga føroyskari ítrótt at frama.

Petur Elias Petersen

